
Abstract: COVID-19 has profoundly affected life of all Mongolians, from basic human rights to their daily life, education, employment, and social and economic well-being. Pandemic related new and old legal regulations are implemented inadequately. The first response was a strict lockdown, which has continued too long without a proper policy supporting the economy. Last two years schools and kindergartens were closed. Remote learning without access to internet and rising domestic violence have affected well-being of many children and women. The country is already in the spike of the coronavirus infection however, a comprehensive COVID-19 socio-economic policy was launched only after 14 month since the first lockdown. The whole emergency cycle is not well addressed in response actions. Mongolia needs more recovery efforts with a good balance in human rights and rule of laws, and inclusive and participatory policymaking that make communities resilient to the next phase of this pandemic.

Оршил
КОВИД-19 цартахал нь нийгэм, эдийн засаг, улс төр, эрүүл мэнд, боловсрол зэрэг олон салбарт нөлөөлж байна. КОВИД-19 цар тахал нь нийгэм эдийн засагт ихээхэн хор хохирол үзүүлж, цартахлын нөлөөнөөс үүдэлтэй гэр бүлийн хүчирхийлэл 57,6 хувь хүртэл нэмэгдсэн тухай Үндэсний Статистикийн Хорооны тайлан мэдээ харуулж байна (ҮСХ, Коронавирус ба эдийн засаг: сар тутмын мэдээ, 2020). Бусад гамшгийн нөхцөл байдалтай харьцуулахад КОВИД-19 цартахлын үед эрүүл мэндийн салбарын шууд оролцоо гол үүргийг гүйцэтгэж, цартахлын улмаас улс орны нөөц болсон хүн амын боловсролын асуудалд шууд сөргөөр нөлөөлж байна. Улсын хэмжээнд 2200 гаруй сургууль цэцэрлэгийн үйл ажиллагааг 2020 оны 1-р сарын 27-ны өдөр зогсоож, дахин сунгасаар өнөөдрийг хүртэл 900,000 гаруй хүүхдүүд хөл хорионд орсны улмаас хүүхэд хамгаалал, хоол тэжээл, өрхийн эдийн засагт сөргөөр нөлөөлж байгааг үнэлгээгээр тодорхойлсон (Монгол дахь НҮБ-ын Хүүхдийн сан & “Эс Ай Си Эй” ХХК, 2020). Дэлхийн банк ба ҮСХ-ноос хийсэн эхний шатны судалгааны үр дүнгээс харахад коронавирусээс шалтгаалсан сөрөг нөлөөний улмаас гурван өрх тутмын нэгийнх нь цалингийн орлого буурсан байна (2020 оны 7-р сар). Хөл хорионы улмаас өрхийн орлого буурч, гэр бүл дэх стресс дарамтыг нэмэгдүүлж гэр бүлийн хүчирхийллийг өдөөх шалтгаан болсон гэж КОВИД-19 цар тахлын улмаас авч хэрэгжүүлж байгаа арга хэмжээ гэр бүлийн хүчирхийлэл, хүүхдийн эрх хамгаалалд хэрхэн нөлөөлж буйг судалсан түргэвчилсэн үнэлгээнд дүгнэсэн байна (НҮБ-ын Хүн амын сан, Швейцарын хөгжлийн агентлаг, & ХНХЯ, 2020). Коронавируст халдварын цар тахлын үед шуурхай арга хэмжээ авч хэрэгжүүлэх, тэмцэх, нийгэм, эдийн засагт үзүүлэх сөрөг нөлөөллийг бууруулахад хууль тогтоомж нь энэ бүхний үндэс суурь юм.

Олон улсын нөхцөл байдал
Олон улс оронд Ковид-19 цар тахлын үед эрх зүйн олон төрлийн зохицуулалт хийж байна. Тухайлбал, АНУ-ын Конгресс цартахлын үеийн сургамжид суурилан эрх зүйн орчинг сайжруулахаар хэд хэдэн хуулийг баталсан. Эдгээр хуулийн хүрээнд КОВИД-19 цартахлын үед цалинтай чөлөө олгох, татварын хөнгөлөлт үзүүлэх, КОВИД-19-ийн оношлогоог үнэгүй хийх, хүнсний талон олгох, ажилгүйдлийн тэтгэмжийг нэмэгдүүлэх, ЭМ-ийн даатгалын хүрээг тэлэх, ажилтай иргэдийн ажлын байрыг хадгалах, эдийн засгийг тогтворжуулах арга хэмжээг тусгасан бөгөөд 2020 оны 3-р сарын 18-ны өдрөөс эхлэн хүчин төгөлдөр болсон байна (The U.S. Department of Labour, 2020).

Их Британид бизнесийг дэмжих болон ажлын байрыг хадгалах өргөн хэмжээний хөтөлбөр баталж, албан хаагчдын цалингийн 80%-тай тэнцэх мөнгийг ажил олгогчдод 3 сарын турш улсаас нөхөн олгосон. Даатгалын болон тэтгэврийн хураамжийг улсаас төлж, хувиараа ажилладаг хүмүүст сард 2500 фунт стерлинг хүртэл улсаас төлж байна. Орлогогүй болсон жижиг бизнес 10,000 фунт стерлинг авч (nibusinessinfo.co.uk, 2021), түрээсийн төлбөрийг 6 сараар хойшлуулсан ба Коронагийн халдвар авч эмчлүүлсэн жижиг дунд компанийн ажилчдын цалинг улсаас төлөх эдийн засгийн арга хэмжээг хэрэгжүүлжээ (ИБУИНХУ-ын засгийн газар, 2020).
Нигер улсын засгийн газрын КОВИД-19 цартахлын хариу арга хэмжээнд гүйцэтгэх болон шүүх засаглалын удирдлагууд хэт давамгайлсаны улмаас тус улсад хүний эрхийн ноцтой зөрчлүүд олноор гарсан тухай судалгаа хийсэн байна (Eboibi & Robert, 2020).
Коронавирусын талаар худал мэдээлэл тараасан бол гэмт хэрэгт тооцох хууль тогтоомжийг Унгар, Боливи, ӨАБНУ зэрэг улсууд гаргасан байхад БНЭУ-ын засгийн газраас хэвлэл мэдээллийн байгууллагад заавар чиглэл өгч ажилласан. Европын Холбооны Улс тусгай анги нэгжийг байгуулж хуурамч мэдээлэлтэй тэмцэж байна. Хууль эрх зүйн хүрээнд авсан арга хэмжээ ба КОВИД-19 мэдээллийн хямралын асуудлаар хийсэн судалгаанд мэдээллийн олон сувгийг хязгаарлах, ЗГ өөрөө мэдээллийн цорын ганц суваг болж ажиллах нь асуудлыг шийдэж байгаа мэт боловч иргэд мэдээллийн өөр эх сурвалжийг илүү хайж эрэх магадлал их болдог гэж дүгнэсэн байна (Radu, 2020).
Хүний эрхийг дээдлэн, үндсэн хуульдаа захирагдаж, цартахлын хариу арга хэмжээг амжилттай хэрэгжүүлсэн Дани улсын туршлагаас харахад эрх мэдэл үүрэг хариуцлагын хувиарлалтыг сайн хийжээ. Тус улсын улс төр, хууль, тархвар судлаач эрдэмтэд хамтран үнэлгээ хийж, i) хуулийн хэрэгжилт ба хариу арга хэмжээг авах хурд хангалттай байсан, ii) улс төрийн ашиг сонирхол ба шинжлэх ухаанч үндэслэл хоорондын зөрүү тун бага байсан, iii) хувь хүний эрх болон НЭМ-ийн ашиг сонирхолын хооронд нийцэлтэй байсан нь энэ улсын амжилтын суурь болсон гэж дүгнэжээ (Cedervall, 2021).
Гадаадад буй иргэдээ татан авах үйл ажиллагааг олон орон амжилттай зохион байгуулсаар ирсэн. Тухайлбал, Канад улс өөрийн иргэдийг өөр улс оронд коронавирусын халдвараар өвдөж, эмнэлгийн үйлчилгээ авч чадахгүй байх, эм хангамж ба мөнгө дуусах эрсдэлд орохоос урьдчилан сэргийлж, Засгийн газраас иргэдийнхээ өмнө хүлээсэн ёс суртахууны үүргээ биелүүлэн чартер нислэгээр 2020 онд гурван сарын хугацаанд 100 гаруй улсаас 42,000 иргэдээ татан авчирсан (May, 2020). 2020 оны 4-р сард Канадын Хил хамгаалах агентлаг ArriveCAN mobile аппликэйшн тус улсад нэвтрэн орж байгаа иргэдэд зориулан бүтээжээ. Гар утсандаа энэ апп-г суулгаж, өөрийн мэдээллийг Канадад ирэхээсээ өмнө оруулсанаар хил дээр өнгөрөөх цаг болон хүн хоорондын контакт, халдварын эрсдлийг бууруулж, иргэд эх орондоо эргэн ирэх нөхцөл бололцоогоор хангаж өгсөн байна (Канад улсын Засгийн газар, 2020).
НҮБ-ын Хүүхдийн сан, Олон улсын улаан загалмайн нийгэмлэг болон ДЭМБ-аас сургуулийг нээх, хаах, эргэн нээх үйл ажиллагааны үеэр багш сурагчдыг халдварын эрсдлээс хамгаалах зорилготой гарын авлагыг боловсруулжээ (НҮБ-ын Хүүхдийн сан, ДЭМБ, & ОУУЗН, 2020). Норвегийн Нийгмийн Эрүүл Мэндийн Үндэсний Хүрээлэн ба Боловсролын Газраас хамтран “замын хөдөлгөөний гэрлэн дохионы загвар”-аар цэцэрлэг, бага дунд ахлах сургуулиуд, өдөр өнжүүлэх төвүүдэд халдвар хамгааллын дэглэмийг хэрхэн хэрэгжүүлэх тухай шат дараалсан зөвлөмжийг багтаасан журам гаргаж, үе шаттайгаар сургууль цэцэрлэгийн үйл ажиллагааг нээж ажиллажээ (Норвегийн Боловсролын Газар, 2021).

Монгол дахь нөхцөл байдал
Манай улсад НҮБ-ын хүний эрхийн болон бусад конвенцууд, Үндсэн хууль ба Монгол улсын Эрүүл мэндийн хууль (2011), Мэдээлэл авах эрхийн тухай хууль, Хэвлэлийн эрх чөлөөний тухай хууль (2011), Гэр бүлийн хүчирхийлэлтэй тэмцэх тухай хууль (2016), болон Төрийн хяналт шалгалтын тухай (2003) хуулиудийн хэрэгжилтийн асуудал цартахлын үед хөндөгдөж байна.
Монгол улсын Засгийн газар КОВИД-19 цартахлын үед хууль эрхзүйн зохицуулалт хийж, шинээр Монгол улсын Шадар сайдын 2020 оны 3-р сарын 20-ны өдрийн 26 дугаар тушаалаар Коронавируст халдварын цар тахалтай тэмцэх стратеги, хариу арга хэмжээний төлөвлөгөөг баталсан. Тус төлөвлөгөөнд:
Коронавирусийн халдварын цартахлын хариу арга хэмжээг үр дүнтэй хэрэгжүүлэх,

Коронавирусийн халдварын цартахлын тархалтаас сэргийлэх, зогсоох, нийгмийн үйл ажиллагааны хэвийн байдлыг хангах, нийгэм, эдийн засгийн сөрөг үр нөлөөг бууруулах,
Коронавируст халдварын цартахлын хариу арга хэмжээг зохион байгуулахад иргэдийн үүрэг, хариуцлага, оролцоог хангах,
Үүссэн нөхцөл байдал, хариу арга хэмжээтэй уялдуулан хууль тогтоомж, эрх зүйн баримт бичгийг шинээр боловсруулах, шинэчлэх, нэмэлт өөрчлөлт оруулахаар тусгажээ.
УИХ-аас Коронавируст халдвар /КОВИД-19/-ын цар тахлаас урьдчилан сэргийлэх, тэмцэх, нийгэм, эдийн засагт үзүүлэх сөрөг нөлөөллийг бууруулах тухай хуулийг 2020 оны 4-р сарын 29-ны өдөр баталсан.
Дэлхийн банк, олон улсын валютын сангаас ядуу орнуудад өгөх зээлийн хэмжээг нэмэгдүүлж, хүүг бууруулсан. Манай улс бусад улс орнуудаас болон Олон улсын байгууллагуудаас 1.7 тэрбум гаруй ам.долларын зээл тусламж авсан (Ганхуяг, 2020). УИХ даргын хэлснээр өнгөрсөн хугацаанд нийт 5.7 их наяд төгрөгийн санхүүгийн зардал гаргасанаас 4.1 их наяд төгрөгийн төсвийн зардлаар эдийн засгаа дэмжих бодлого баримталсан байна (МОНЦАМЭ, 2021).
Монгол банкнаас КОВИД-19-ийн үед Бодлогын хүүг 6 хувь болгож, 5 нэгж хувиар бууруулах, банк хоорондын бага дүнтэй гүйлгээний шимтгэлийг бууруулах, эргэн төлөлт нь хүндрэлд орсон зээлдэгчийн хэрэглээний зээлийн хугацааг сунгах, төрөөс хэрэгжүүлж буй орон сууцны ипотекийн хөнгөлөлттэй хүүтэй зээлийн эргэн төлөлтийг түр хугацаагаар хойшлуулах, жижиг, дунд үйлдвэрлэл, уул уурхайн бус экспортыг дэмжих зэрэг олон арга хэмжээг авч хэрэгжүүлсэн байна (Монгол банк, 2020). Гэвч COVID-19 цар тахлын улмаас экспорт, гадаад валютын орох урсгал огцом буурч дотоодын нийт бүтээгдэхүүн 2020 оны эхний хагаст 9.7%-иар, 3-р улирлын байдлаар 7.3%-иар агшсан (ҮСХ, Монгол Улсын эдийн засгийн өсөлт 2020 оны эхний 9 сарын байдлаар, 2020). Засгийн газраас авч буй цартахлын эсрэг эдийн засгийн арга хэмжээний улмаас засгийн газрын өр ба ДНБ-ний харьцаа дахин нэмэгдэж, хатуу хөл хориог удаан хугацаагаар тогтоож байгаа нь эдийн засгийн өсөлтийн төсөөллийг бууруулах гол эрсдэл болж байна (Михнев, 2021).
ҮСХ-ноос Дэлхийн Банктай хамтран хийсэн “Монгол Улсын хүн амын амьжиргаа, ядуурлын сүүлийн үеийн чиг хандлага” судалгааны тайланд Монгол Улсад ядуурлын түвшин 2018 онд 28.4 хувь байсан бөгөөд гэнэтийн гамшиг аюул тохиолдвол ядуурлын шугаман дээр дээр байгаа хүн амын 15 хувь нь ядуурлын шугамаас доош ороход бэлэн байна гэдгийг тодорхойлсон (ДБ & ҮСХ, 2020).
Монгол Улсын 2020 оны эдийн засаг, нийгмийн төлөв байдлыг КОВИД-19 цартахлын дэгдэлттэй холбогдуулан гаргасан ҮСХ-ны тоон мэдээнээс харахад 2020 оны эхний улирлын байдлаар улсын хэмжээнд өмнөх оны мөн үеэс:

Хүснэгт 1. Монгол улсын эдийн засаг, нийгмийн төлөв байдал (ҮСХ, 2020 оны 5-р сарын 20-ны болон 2021 оны 1-р сарын 20-ны статистик мэдээлэл)

	2020 оны 4-р сарын байдлаар
	2020 12-р сарын байдлаар

	ДНБ 10.7%,
Уул уурхайн салбар 29.5%,
Жижиглэн худалдааны борлуулалт 11.5%,
Нийтийн хоолны салбарын орлого 2.6%,
Зочид буудлын салбарын орлого 42.9% тус тус буурч,
Төлбөрийн тэнцэл 767.0 сая ам.долларын алдагдалтай гарчээ.
	Улсын нэгдсэн төсвийн орлого, тусламж 13.6%
Аж үйлдвэрийн салбарын үйлдвэрлэл 6.7%У
Уул уурхай, олборлох салбарын үйлдвэрлэл 8.4%
Боловсруулах салбарын үйлдвэрлэл 6.1%
Экспорт 0.6%
Импорт 13.6%
Амьсгалын замаар дамжих халдварын
тохиолдол 49.3%
Гэмт хэрэг 26.8%-аар тус тус буурч,

	Хөдөө аж ахуйн салбар 14.0%,
Аж үйлдвэр, барилгын салбар 6.4%,
Ажилгүйдлийн даатгалын сангаас олгосон тэтгэмжийн хэмжээ 43.0% тус тус өсжээ.
	Хэрэглээний бараа үйлчилгээний үнэ 2.3%
Улсын нэгдсэн төсвийн зарлага 19.7%
Хугацаа хэтэрсэн зээлийн өрийн үлдэгдэл 54.1%
Нийгмийн халамжийн тэтгэмж 2.4 дахин өссөн байна.



Монгол улсын Засгийн газраас хүүхдийн мөнгийг 100,000 төгрөг болгон өсгөж, ажил олгогч, даатгуулагч нь зөвхөн тэтгэврийн даатгалын 8.5 хувийн шимтгэлийг төлөх, эрчим хүч хэрэглэсний төлбөрийг 2021 оны 01 сараас 07 сар хүртэл төрөөс хариуцан тус тус төлөхөөр шийдвэрлэсэн (Монгол улсын Засгийн газар, 2020). Үүнээс гадна Монгол улсын Засгийн газар 2021 оны 2-р сарын 17-ны өдөр Засгийн газар “Эрүүл мэндээ хамгаалж, эдийн засгаа сэргээх 10 их наядын цогц төлөвлөгөө”-г танилцуулсан (МОНЦАМЭ, 2021).
Монгол улс Азийн хөгжлийн банкнаас КОВИД-19 цар тахлын сөрөг нөлөөг бууруулахад дэмжлэг хүссэн бөгөөд өнөөдрийн байдлаар 160 гаруй сая ам.долларын хөнгөлттэй зээл, буцалтгүй тусламжийг авчээ (ADB, News, 2021). Дэлхийн банкнаас КОВИД вакцин худалдан авахад 50,7 сая ам.долларын санхүүжилтыг олгосон бөгөөд вакцинжуулах ажлыг 2021 оны 2-р сарын сүүлээр эхлүүлсэн. Засгийн газрын тооцоолж буйгаар хүн амын 20 хувь нь эрүүл мэндийн ноцтой эрсдэлд өртөх аюултай хэвээр байгаа бөгөөд эдгээр бүлэгт голчлон ядуу, эмзэг бүлгийнхэн багтаж байна. Мөн халдвар тархсан улс орнуудад оршин суугаа 10,000 гаруй Монгол иргэд эх нутагтаа ирэх хүсэлтээ гаргаад жил гаруй хүлээж байна. 2021 оны 4-р сарын 21-ний өдрөөс эхлэн 14 хоногийн хугацаатай гамшгаас хамгаалах бүх нийтийн бэлэн байдлын зэрэгт шилжсэн ба дахин 14 хоногоор сунгаад байна. Халдварын тоо ба коронавирусын халдварын шалтгаантай үхлийн тохиолдол огцом нэмэгдэж, оношлох болоод шаардлагатай эрүүл мэндийн үйлчилгээ үзүүлэх тоног төхөөрөмж, хүн хүчний дутагдал байсаар байна.

ДҮГНЭЛТ
Хууль бодлогын хэрэгжилтийн хувьд: Монгол улсад коронавируст халдварын цар тахлаас урьдчилан сэргийлэх, тэмцэх, нийгэм, эдийн засагт үзүүлэх сөрөг нөлөөллийг бууруулах тухай бие даасан хууль шинээр баталсан боловч төсвөөс болон гаднаас олгосон санхүүжилт зээл тусламжийн зөв зохистой зарцуулалт, хуулийн хэрэгжилт хангалтгүй байна.
Манай улсын цартахлын үеийн төрийн бодлого, шийдвэрүүд судалгааны үр дүнд суурилсан байсан эсэх эргэлзээтэй. Улс төрийн ашиг сонирхол ба шинжлэх ухаанч үндэслэлийн зөрүү үүссэн, цартахлын хариу арга хэмжээ авах хурд хангалтгүй байгаа нь үр дүнд сөргөөр нөлөөлж байна. АХБ-ны 75 улс орны эдийн засагт 2020 оны эхний хагасын байдлаар дүн шинжилгээ хийсэн эконометрик судалгаанаас харахад олон нийтийг хамарсан үйл ажиллагаа, сургууль цэцэрлэгүүдийг хаах, маск зүүх, иргэдийг шинжилгээнд хамруулах, ажлыг цахимаар хийх зэрэг арга хэмжээг цартахлын эхэн үед авахад илүү үр дүнтэй байна. Сургууль хаах нь өндөр эрсдэлтэй. Энэ арга хэмжээг удаан хугацаанд хэрэглэх хэрэггүй, коронавирусын халдвар тархалтыг хянахад төдийлөн ач холбогдолгүй, олон нийтэд халдвараас урьдчилан сэргийлэх, хамгаалах дадал хэвшил суулгах чиглэлээр бодлого хэрэгжүүлэх нь хүсч байгаа үр дүнг өгнө гэж дүгнэжээ. Гэртээ байх хугацаа уртсах нь КОВИД-19 халдварын тархалтыг бууруулж байгаа боловч ялангуяа хөгжиж буй оронд өрхийн гишүүдийн тоо олон байх тусам энэ хамаарал сул байна. 2020 оны эхний хагасын байдлаар ажил сургуулиа хаасан орнууд ДНБ буурч, эдийн агшилт их байсан бол өөр бусад арга хэмжээг хэрэгжүүлсэн орнуудын хувьд эдийн засгийн агшилт байсангүй. Энэ нь хатуу хөл хорио болон халдварын тархалтыг тогтоох арга хэмжээнүүд заавал дагалдах дэмжих хөтөлбөртэй байх хэрэгтэй гэдгийг онцлон харуулж байна (ADB, 2020).
Хүний эрхийн хувьд: КОВИД-19 цартахлын үед мэдээлэл авах эрх, хөл хорио ба карантин тусгаарлалт ба хүний эрх, сургууль хааснаас хүүхэд залуучуудын боловсрол авах эрх, КОВИД-19 ба хүүхэд өсвөр насны хүүхдийн сэтгэцийн эрүүл мэнд, хүүхэд эмэгтэйчүүд гэр бүлийн хүчирхийллийн хохирогч болох, иргэд цартахлын үед эрүүл мэндийн тусламж авах эрхээ эдэлж чадахгүй байх, вакцины хүртээмж ба ялгаварлан гадуурхалт, цартахлын голомтод ажиллаж буй албан хаагчдын халдвар хамгааллын эрсдэл, хилийн чанадад байгаа Монгол Улсын иргэд эх орондоо эргэн ирэх эрхээ эдэлж чадахгүй байх зэрэг хүний эрхийн зөрчлүүдийн талаар олон нийтийн сүлжээнд иргэд мэдээлж (Гадаадад гацсан Монголчууд (Covid-19), 2021), асуудлыг хөндсөн нийтлэл хэвлэгдсэн байна (Болорсайхан, 2020).
Нээлтэй нийгэм форумаас “Хөл хорио ба зорчих эрхийг хязгаарлах асуудал” судалгааг хийж (Нээлттэй нийгэм форум, 2020), хөл хорионы улмаас орон нутаг дахь гэртээ харьж чадахгүй болсон иргэдийг байр, хоол хүнсээр хангах, аль болох богино хугацаанд буцах нөхцөлийг бүрдүүлэх, ялгаварлан гадуурхахгүй байх, зорчих эрхийг хязгаарласан бол QR код бүхий апплекэйшн ашиглаж зорчих хөдөлгөөн ба тусгаарлалтын явцыг хянах, хүний эрхийг ханган ажиллах санал зөвлөмжийг

боловсруулжээ. Хүний Эрхийн Үндэсний Комиссоос Монгол Улс дахь хүний эрх, эрх чөлөөний байдлын талаарх 20 дахь илтгэлдээ “Газар нутаг, орон зайн хязгаарлалт тогтоохдоо хязгаарлалтад өртөж буй иргэдийн амь нас, эрүүл мэнд, өдөр тутмын амьжиргаанд хохирол учруулахгүй байх арга хэмжээг төлөвлөж, мэдээллийг ил тод, шуурхай хүргэх” саналыг тусгаж УИХ-д хүргүүлсэн байна (ХЭК, 2021).
Нийгэм эдийн засгийн хувьд: Монгол улсад хатуу хөл хорионы улмаас иргэд хуримтлалаа дуусгаж, банкны хүү буурсан ч зээл олголт буурсан тул жижиг дунд бизнес эрхлэгчид банк бус санхүүгийн байгууллагаас өндөр хүүтэй зээл авсан. Үүнээс гадна нийгмийн даатгалын шимтгэл, татварын дарамтаас бизнесүүд ажилтнуудаа цомхотгож байна. Хүнснээс бусад худалдаа үйлчилгээ зогссоноос олон иргэд ажилгүй орлогогүй болсон. Өөрийн гэр бүл болон хөгшин настнуудаа давхар авч явдаг хөдөлмөр эрхлэх насны иргэд ажилгүй болсон нь КОВИД-ын үеийн эдийн засгийн хамгийн хүндийг иргэд үүрч гарч байгаагийн илрэл юм. Халамжийг хөгшид хүүхдэд өгч байгаа боловч ажиллах насныхан өрийн дарамтанд орсон. Төсвийг бүрдүүлэгч жижиг дунд бизнес байхгүй болсноор нийтээр ядуурч, хэт баян ба ядуугийн ялгаа улам их болж, дотоодын зөрчил үүсэх нөхцөл бий болж байгаа тухай судлаач нийтэлжээ (Баатархуяг, 2020).
Ажил бизнесийг хаах арга хэмжээ нь эдийн засагт асар их хохиролтой бөгөөд КОВИД-19-ын халдвар авсан ажилтай ба ажилгүй иргэдэд цалинтай өвчний чөлөө олгох, санхүүгийн шууд дэмжлэг үзүүлэх нь халдварын тархалтаас сэргийлэх арга хэмжээ илүү үр дүнтэй байна гэдгийг АНУ, Англи, Дани зэрэг өндөр хөгжилтэй орны цартахлын үеийн сайн сургамжууд харууллаа.
Санал зөвлөмж: Олон улсын хөгжлийн эрхзүйн байгууллагаас КОВИД-19 цартахалтай тэмцэх гурван үндсэн арга замыг санал болгосоныг Монгол улс цаашид гаргах бодлого, шийдвэртээ харгалзан үзэх нь зүйтэй. Үүнд: (i) ДЭМБ-ын олон улсын эрүүл мэндийн дүрэмд нийцэх хууль эрх зүйн хүрээг бий болгох, үүнд иргэдийг халдвараас хамгаалахдаа тэдний иргэний, улс төрийн, эдийн засгийн болон нийгмийн эрхийг хамгаалах; (ii) Хөдөлгөөн хязгаарлагдсан үед нөөц багасч, стресст орох, ялгаварлан гадуурхагдах, бусдаас тусгаарлагдах, болон нийгмийн бусад дарамтад өртдөг тул эрүүл мэндийн болон нийтийн бусад үйлчилгээний хүртээмжийг тэгш байлгах, хууль шүүхийн байгууллагууд шударга ёсыг хангахад идэвхитэй ажиллах; (iii) Иргэдийг дараагийн цартахалд бэлдэх, иргэний байгууллагад хөрөнгө оруулалт хийх, бодлого боловсруулахад иргэдийн оролцоог нэмэгдүүлэх замаар цартахлын дараахи үеийг амжилттай туулна (IDLO, 2020).

